
Pro s'amore meu 
 

 
Istiu no est istiu chen'a tie  
chi as furadu su nuscu a unu frore  
e pro narrer chi mannu est s'amore  
allegas no agato note e die. 

Cando su sole iscardit su nie 
e s'aera si prenat de calore 
tue, bestidu a nou, resplendore 
ses prima lughe chi in chelu si bie(t). 
 
Sas laras ti cheria carissiare  
milli ortas dae sero a manzanu  
e a s'arbeschida, manu in sa manu,  
nois solos in sa rena a passizare... 
 
A l'ischis chi tue ses s'amore meu?  
... Ma fortzis no ti l'apo ancora nau...  
si carchi orta t'apo mentovau  
est pro ti alabare che unu deu(s). 
 
Tue cravellu de monte, donosu  
puru sas janas cheres abelare?  
Dae tres annos m'as fatu innamorare…  
disizo solu a tie pro isposu! 
 
Chi t'apo dedicau sa poesia  
l'ischint totus fintzas sos istranzos!  
Tue menzus de fortuna e de balanzos  
prenda lughente de sa vida mia... 
 
Cando sa cara tua idet su mare  
tristu si cuat ca tenet birgonza  
e Venere, dae s'artu testimonza,  
issa puru giai t'at a disizare... 


